
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৫২
দারােগার দপ্তর, ৭৩ম সংখ্যা।




 আমি। অদ্য তিন দিবস হইল, সে এখানে আসিয়াছিল যে?

 মেহের আলি। মিথ্যা কথা, এ কথা আপনাকে কে বলিল?

 আমি। যেই আমাকে বলুক না কেন, তোমাকে আমি যে কথা জিজ্ঞাসা করিতেছি, তুমি তাহারই উত্তর প্রদান কর?

 মেহের আলি। আমি ত তাহা বলিয়াছি যে, সে এখানে পনর দিবসের মধ্যে আইসে নাই।

 মেহের আলির কথা শুনিয়া আমার মনে কেমন একটু সন্দেহ হইল। অপর একজন কর্ম্মচারীর নিকট তাহাকে রাখিয়া আমি পুনরায় সেই বাড়ীর ভিতর প্রবেশ করিলাম। বাড়ীর ভিতর প্রবেশ করিতেই সম্মুখে বড় সাহেবের সেই চাপরাশিকে দেখিতে পাইলাম। আমাকে পুনরায় বাড়ীর ভিতর প্রবেশ করিতে দেখিয়া, চাপরাশি আমার নিকট আগমন করিল ও কহিল, “কি মহাশয়! পুনরায় ফিরিয়া আসিলেন যে?”

 আমি। তোমাকে একটী কথা জিজ্ঞাসা করিব বলিয়া, ফিরিয়া আসিয়াছি।

 চাপরাশি। আমাকে?

 আমি। হাঁ।

 চাপরাশি। আমাকে যাহা জিজ্ঞাসা করিতে চাহেন, তাহা অনায়াসেই জিজ্ঞাসা করিতে পারেন।

 আমি। মেহের আলি তোমার নিকট কত দিবস হইতে পরিচিত?

 চাপরাশি। প্রায় দুই বৎসর হইল, আমি আমার সাহেবের নিকট কর্ম্ম করিতে প্রবৃত্ত হইয়াছি, সেই সময় হইতেই আমি মেহের আলিকে চিনি।

